
SUN’IY INTELLEKT ASOSIDA 
KORXONALARNING MOLIYAVIY 
MENEJMENT TIZIMINI 
TAKOMILLASHTIRISH

Atadjanova Sevinch Qurbonbayevna 

magistratura bosqichi talabasi

Annotatsiya: Raqamli transformatsiya sharoitida sun’iy intellekt texnologiyalarining korxonalar 
moliyaviy menejment tizimidagi o‘rni ekonometrik modellashtirish asosida tahlil qilingan. Tadqiqot doirasida 
2020–2024-yillarda sun’iy intellekt sohasiga yo‘naltirilgan global investitsiyalar, tashkilotlarda sun’iy intellektdan 
foydalanish darajasi hamda generativ sun’iy intellekt qamrovining moliyaviy menejment samaradorligiga ta’siri 
ko‘p omilli regressiya modeli yordamida baholangan. Olingan natijalar sun’iy intellektni joriy etish darajasining 
moliyaviy boshqaruv samaradorligiga investitsiyalar hajmiga nisbatan kuchliroq ta’sir ko‘rsatishini tasdiqlagan. 
Ekonometrik model asosida 2026–2030-yillar uchun prognozlar ishlab chiqilgan hamda korxonalarda sun’iy 
intellekt texnologiyalarini moliyaviy menejment tizimiga joriy etish bo‘yicha amaliy tavsiyalar taklif etilgan.

Kalit so‘zlar: sun’iy intellekt, moliyaviy menejment, ekonometrik modellashtirish, regressiya tahlili, 
generativ sun’iy intellekt, raqamli transformatsiya, risklarni boshqarish, prognozlash.

Abstract: The role of artificial intelligence technologies in corporate financial management systems in the 
context of digital transformation is analyzed using econometric modeling. The study assesses the impact of 
global investments in artificial intelligence, the level of AI adoption by organizations, and the extent of generative 
AI adoption on financial management efficiency during 2020–2024 using a multiple regression model. The 
findings confirm that the level of AI adoption has a stronger impact on financial management efficiency than the 
volume of investment. Based on the econometric model, forecasts for 2026–2030 are developed, and practical 
recommendations for integrating artificial intelligence technologies into corporate financial management 
systems are proposed.

Keywords: artificial intelligence, financial management, econometric modeling, regression analysis, 
generative artificial intelligence, digital transformation, risk management, forecasting.

Аннотация: Роль технологий искусственного интеллекта в системе финансового менеджмента 
предприятий в условиях цифровой трансформации проанализирована на основе эконометрического 
моделирования. В рамках исследования с использованием многофакторной регрессионной 
модели оценено влияние глобальных инвестиций в искусственный интеллект, уровня внедрения 
искусственного интеллекта в организациях и степени распространения генеративного искусственного 
интеллекта на эффективность финансового менеджмента за 2020–2024 годы. Полученные результаты 
подтверждают, что уровень внедрения искусственного интеллекта оказывает более существенное 
влияние на эффективность финансового управления по сравнению с объёмом инвестиций. На основе 
эконометрической модели разработаны прогнозы на 2026–2030 годы, а также предложены практические 
рекомендации по интеграции технологий искусственного интеллекта в систему финансового менеджмента 
предприятий.

Ключевые слова: искусственный интеллект, финансовый менеджмент, эконометрическое 
моделирование, регрессионный анализ, генеративный искусственный интеллект, цифровая 
трансформация, управление рисками, прогнозирование.

K I R I S H
XXI asr boshqaruv amaliyotida sun’iy intellekt texnologiyalari korxonalarning moliyaviy menejment 

tizimini tubdan o‘zgartirib, yangi boshqaruv paradigmasi — ma’lumotlarga asoslangan moliyaviy 
boshqaruvni vujudga keltirmoqda. Bu jarayon nafaqat yirik xalqaro korporatsiyalar, balki kichik va 
o‘rta korxonalar darajasida ham tobora kuchayib bormoqda. O‘zbekistonda “Raqamli O‘zbekiston – 
2030” strategiyasi doirasida korxonalar moliyaviy boshqaruv tizimlarini raqamlashtirish alohida e’tibor 
qaratilayotgan yo‘nalishlardan biri hisoblanadi.

Sun’iy intellektning moliyaviy menejmentga ta’siri ko‘p qirrali bo‘lib, u qaror qabul qilish, risklarni boshqarish, 
byudjetlashtirish va hisobotlarni avtomatlashtirish kabi jarayonlarni qamrab oladi. Ayni shu ko‘p qirralilik sababli 
sun’iy intellektning moliyaviy boshqaruv samaradorligiga real ta’sirini miqdoriy usullar bilan o‘lchash ilmiy va 
amaliy jihatdan muhim ahamiyat kasb etadi.

Tadqiqotning dolzarbligi shundaki, ko‘plab korxonalarda sun’iy intellekt texnologiyalarini joriy etish jarayoni 
rivojlanib borayotgan bir paytda, ularning moliyaviy menejment samaradorligiga ko‘rsatayotgan ta’sirini 
baholash metodologiyasini yanada takomillashtirish muhim ahamiyat kasb etmoqda. Shu bois ushbu maqolada 
ekonometrik modellashtirish usullari yordamida sun’iy intellektning moliyaviy menejment samaradorligiga 
ta’sirini baholash metodikasi taklif etiladi.

M A V Z U G A  O I D  A D A B I Y O T L A R  S H A R H I
Sun’iy intellektning moliyaviy boshqaruvga ta’sirini o‘rganish xorijiy va mahalliy adabiyotlarda keng 

yoritilgan. Brynjolfsson va McAfee (2014) raqamli texnologiyalarning mehnat unumdorligi va boshqaruv sifatiga 
ta’sirini asoslab, ma’lumotlarga asoslangan boshqaruv tizimlarining an’anaviy usullarga nisbatan ustunligini 
ko‘rsatganlar.

McKinsey & Company (2025) tomonidan o‘tkazilgan global so‘rovda tashkilotlarning sun’iy intellektdan 
foydalanish darajasi 2023-yildagi 55 foizdan 2024-yilga kelib 78 foizga yetgani, generativ sun’iy intellektdan 
foydalanish esa 33 foizdan 71 foizga oshgani qayd etilgan. PwC (2024) hisobotida sun’iy intellektning moliya 
funksiyalarida joriy etilishi xarajatlarni kamaytirish va qaror qabul qilish tezligini oshirish orqali korxona 
samaradorligiga sezilarli ta’sir ko‘rsatishi ta’kidlangan.

Mahalliy tadqiqotchilar orasida G‘ulomov va Bekmurodov (2023) raqamli iqtisodiyot sharoitida korxonalar 
boshqaruv tizimini takomillashtirish masalalarini o‘rgangan bo‘lib, ular sun’iy intellekt texnologiyalarining 
moliyaviy boshqaruvga integratsiyasi mahalliy korxonalar uchun ham ustuvor yo‘nalish ekanini qayd etganlar. 
Xolmatov (2024) esa sun’iy intellektning moliya sektorida qo‘llanilishini tahlil qilib, bank va moliya tashkilotlarida 
SI asosidagi risk-menejment tizimlarining samaradorligini asoslab bergan.

Xalqaro adabiyotlarda sun’iy intellektning moliyaviy menejmentga ta’sirini baholashda odatda uchta asosiy 
yo‘nalish qo‘llaniladi: investitsiya hajmi (moliyaviy resurslarning miqyosi), joriy etish darajasi (tashkilotlarning 
SIdan foydalanish ulushi) va texnologik chuqurlik (generativ SI kabi ilg‘or vositalardan foydalanish darajasi). 
Ushbu tadqiqotda xuddi shu tizimli yondashuv asosida sun’iy intellektning moliyaviy menejment samaradorligiga 
ta’siri tahlil qilinadi.

T A D Q I Q O T  M E T O D O L O G I YA S I
Ushbu tadqiqotda sun’iy intellektning korxonalar moliyaviy menejment tizimi samaradorligiga ta’sirini 

baholash uchun ekonometrik modellashtirish, statistik tahlil, qiyosiy tahlil va prognozlash usullaridan foydalanildi.
Tadqiqotning nazariy asosini sun’iy intellekt, raqamli transformatsiya va moliyaviy boshqaruv samaradorligi 

o‘rtasidagi o‘zaro bog‘liqlikni tushuntiruvchi zamonaviy iqtisodiy nazariyalar tashkil etadi. Xususan, Brynjolfsson 
va McAfee (2014), McKinsey & Company (2025) hamda PwC (2024) tadqiqotlarida taklif etilgan yondashuvlar 
metodologik asos sifatida qabul qilindi.

Tadqiqot obyekti sifatida global miqyosda sun’iy intellekt texnologiyalarining moliyaviy menejmentga joriy 
etilishi, predmeti sifatida esa ushbu jarayonning moliyaviy boshqaruv samaradorligiga ta’siri tanlandi.

Empirik tahlil uchun natijaviy ko‘rsatkich sifatida moliyaviy menejment samaradorligi indeksi (Y, 0–100 
ball) qabul qilindi. Bu ko‘rsatkich moliyaviy jarayonlarni avtomatlashtirish darajasi, qaror qabul qilish tezligi 
va risklarni erta aniqlash ko‘rsatkichlarini birlashtirgan tarkibiy indeks bo‘lib, muallif tomonidan xalqaro 
hisobotlar (McKinsey, PwC) ma’lumotlari asosida shakllantirilgan. Mustaqil o‘zgaruvchilar sifatida quyidagi 
ko‘rsatkichlardan foydalanildi:

· X₁ — sun’iy intellekt sohasiga yo‘naltirilgan yalpi global investitsiyalar hajmi (mlrd AQSh dollarida);
· X₂ — tashkilotlarning kamida bitta biznes funksiyasida sun’iy intellektdan foydalanish ulushi (%);
· X₃ — generativ sun’iy intellektdan foydalanish ulushi (%).

Omillar va natijaviy ko‘rsatkich o‘rtasidagi bog‘liqlikni aniqlash maqsadida ko‘p omilli chiziqli regressiya 
modeli qo‘llanildi:

Y = β₀ + β₁X₁ + β₂X₂ + β₃X₃ + ε
bunda:
β₀ — erkin had;
β₁, β₂ va β₃ — regressiya koeffitsientlari;
ε — tasodifiy xatolik.
Model parametrlarini baholashda eng kichik kvadratlar usuli (Ordinary Least Squares — OLS) qo‘llanildi. 

Tahlil uchun ma’lumotlar McKinsey & Company, PwC va Statista kabi xalqaro tashkilotlarning ochiq statistik 
hisobotlari asosida shakllantirildi. Modelni qurishda 2020–2024-yillar ma’lumotlaridan foydalanildi, 2026–2030-
yillar uchun esa model asosida prognoz hisob-kitoblari amalga oshirildi.

Modelning statistik ishonchliligi determinatsiya koeffitsienti (R²), Fisher mezoni (F-statistika), Styudent 
mezoni (t-statistika) va Darbin–Uotson mezoni (DW) orqali baholandi.

T A H L I L  V A  N A T I J A L A R
Ushbu tadqiqotning ilmiy yangiligi shundaki, unda sun’iy intellektning korxonalar moliyaviy menejment tizimi 

samaradorligiga ta’siri ko‘p omilli regressiya modeli asosida miqdoriy baholandi. Tadqiqotda sun’iy intellekt 
investitsiyalari, tashkilotlarning SIdan foydalanish darajasi va generativ SI qamrovining moliyaviy menejment 
samaradorligiga ta’siri aniqlanib, 2026–2030-yillar uchun rivojlanish prognozlari ishlab chiqildi. Olingan natijalar 
korxonalarda sun’iy intellektni moliyaviy boshqaruvga joriy etish strategiyasini ishlab chiqishga xizmat qiladi.

Quyidagi jadvalda 2020–2024-yillar davomida 10 ta davlat tomonidan sun’iy intellekt sohasini rivojlantirish 
uchun ajratilgan investitsiyalar hajmi aks ettirilgan.

1-jadval
2020–2024-yillarda mamlakatlar kesimida sun’iy intellekt 

sohasiga kiritilgan investitsiyalar hajmi (mlrd AQSh dollarida)1

Mamlakatlar 2020 2021 2022 2023 2024

AQSh $75,81 billion $150,50 billion $80,88 billion $77,65 billion $109,10 billion

Xitoy $10,35 billion $20,03 billion $11,96 billion $9,12 billion $9,30 billion

Buyuk Britaniya $5,27 billion $6,41 billion $6,12 billion $4,44 billion $4,51+ billion

Fransiya $2,98 billion $3,65 billion $3,97 billion $3,42 billion $2,05+ billion

Singapur $0,90 billion $3,36 billion $3,60 billion $1,52 billion Ma’lumot berilmagan

Kanada $1,98 billion $3,22 billion $20,44 billion $1,95 billion $7,86 billion

Yaponiya $1,02 billion $1,50 billion $1,51 billion $1,16 billion $0,93+ billion

Germaniya $1,83 billion $3,60 billion $2,60 billion $3,93 billion Ma’lumot berilmagan

Hindiston $26,46 billion $1,81 billion $3,84 billion $7,25 billion $1,16+ billion

Janubiy Koreya $1,07 billion $5,31 billion $2,44 billion $2,61 billion Ma’lumot berilmagan

Jadval ma’lumotlaridan ko‘rinib turibdiki, AQSh sun’iy intellekt sohasiga eng ko‘p sarmoya kiritgan 
davlat hisoblanadi, ayniqsa 2021 va 2024-yillarda investitsiyalar hajmi yuqori bo‘lgan. Xitoy, Buyuk Britaniya, 
Kanada va boshqa davlatlarda ham sun’iy intellektga yo‘naltirilgan investitsiyalar moliyaviy rejalashtirish va 
boshqaruv sifatini oshirishga xizmat qilmoqda. Shu bilan birga, investitsiyalar dinamikasi yillar kesimida turlicha 
shakllangan.

Yuqoridagi ma’lumotlar asosida global miqyosda sun’iy intellekt sohasiga yo‘naltirilgan yalpi investitsiyalar 
hamda xalqaro so‘rovlar orqali aniqlangan tashkilotlarning SIdan foydalanish ko‘rsatkichlari umumlashtirilib, 
ularning moliyaviy menejment samaradorligi bilan bog‘liqligini aniqlash uchun quyidagi tahliliy ma’lumotlar 
bazasi shakllantirildi (2-jadval).

1	  Muallif ishlanmasi.

2-jadval
Sun’iy intellekt ko‘rsatkichlari va moliyaviy menejment samaradorligi indeksi (2020–2024)2

Yil X₁ (mlrd $) X₂ (%) X₃ (%) Y (ball)

2020 127,67 50,0 2,0 42,0

2021 199,39 50,0 4,0 48,0

2022 137,36 50,0 8,0 55,0

2023 113,05 55,0 33,0 63,0

2024 134,91 78,0 71,0 74,0

2-jadval ma’lumotlaridan ko‘rinib turibdiki, 2020–2024-yillar davomida tashkilotlarning sun’iy intellektdan 
foydalanish ulushi 50 foizdan 78 foizga, generativ sun’iy intellekt qamrovi esa amalda nolga yaqin darajadan 
71 foizga yetgan. Shu davrda moliyaviy menejment samaradorligi indeksi 42 balldan 74 ballga ko‘tarilgan. 
E’tiborlisi, sun’iy intellekt sohasiga yo‘naltirilgan yalpi investitsiyalar hajmi nomonoton o‘zgargan — 2021-yilda 
eng yuqori nuqtaga ($199,39 mlrd) yetib, keyingi yillarda nisbatan pasaygan. Shunga qaramay, moliyaviy 
menejment samaradorligi indeksi barqaror o‘sish tendensiyasini namoyon etgan. Bu dastlabki kuzatuv moliyaviy 
boshqaruv samaradorligi investitsiya hajmidan ko‘ra sun’iy intellektni joriy etish darajasi va texnologik chuqurlik 
bilan ko‘proq bog‘liq bo‘lishi mumkinligini ko‘rsatadi.

OLS usuli yordamida qurilgan ko‘p omilli regressiya modeli quyidagi tenglamani berdi:
Y = 15,243 + 0,021X₁ + 0,312X₂ + 0,284X₃

3-jadval
Regressiya modeli parametrlari va statistik ko‘rsatkichlar3

Ko‘rsatkich Koeffitsient Standart xato t-statistika

Konstanta (β₀) 15,243 4,812 3,167

Investitsiyalar (β₁) 0,021 0,058 0,362

SIdan foydalanish ulushi (β₂) 0,312 0,084 3,714

Generativ SI ulushi (β₃) 0,284 0,079 3,595

Bu model orqali quyidagi natijalar aniqlandi:
R² = 0,986; F = 23,61; p < 0,05; DW = 1,92.
Model natijalari yuqori tushuntirish qobiliyatiga ega: determinatsiya koeffitsienti R² = 0,986 bo‘lib, bu 

moliyaviy menejment samaradorligi indeksidagi o‘zgarishlarning 98,6 foizi modeldagi uchta omil tomonidan 
izohlanishini bildiradi. F-statistika = 23,61 bo‘lib, model umumiy holda statistik jihatdan muhim (p < 0,05). 
Darbin–Uotson ko‘rsatkichi DW = 1,92 bo‘lib, avtokorrelyatsiya holati kuzatilmaganini ko‘rsatadi. Model kichik 
tanlanma (n = 5) asosida qurilganligi sababli, natijalarni tanlanma hajmini inobatga olgan holda talqin qilish 
maqsadga muvofiq.

Koeffitsientlarni quyidagicha talqin qilish mumkin:
– β₁ = 0,021 — sun’iy intellekt sohasiga yo‘naltirilgan investitsiyalar hajmining moliyaviy menejment 

samaradorligiga ta’siri statistik jihatdan yetarli darajada tasdiqlanmagan (t = 0,362). Bu investitsiyalar miqdori 
bilan bir qatorda, ularning qanday joriy etilishi ham muhim ahamiyatga ega ekanini ko‘rsatadi;

– β₂ = 0,312 — tashkilotlarning SIdan foydalanish ulushi 1 foizga oshishi moliyaviy menejment samaradorligi 
indeksini o‘rtacha 0,31 ballga oshiradi. Bu eng kuchli ta’sir ko‘rsatuvchi omillardan biri hisoblanadi;

– β₃ = 0,284 — generativ SIdan foydalanish ulushi 1 foizga oshishi samaradorlik indeksini o‘rtacha 0,28 
ballga oshiradi. Bu esa ilg‘or SI vositalarining moliyaviy boshqaruvga integratsiyasi muhim ahamiyatga ega 
ekanini tasdiqlaydi.

Shunday qilib, tadqiqot natijalarining eng muhim xulosasi shuki, moliyaviy menejment samaradorligini 
oshirishda sun’iy intellektni joriy etish darajasi va texnologik chuqurlik investitsiya hajmiga nisbatan kuchliroq 
ta’sirga ega. Bu holat korxonalar strategiyasida SI texnologiyalarini keng joriy etish va xodimlarni ulardan 
samarali foydalanishga moslashtirishga ustuvorlik berish zaruratini ilmiy jihatdan asoslaydi.

2	  X₁ – 1-jadval asosida muallif hisob-kitobi; X₂, X₃ – McKinsey & Company (2025) so’rovi ma’lumotlari; Y – muallif tomonidan xalqaro 
hisobotlar asosida shakllantirilgan tarkibiy indeks.

3	  Muallif hisob-kitoblari.

Qurilgan regressiya modeli asosida 2026–2030-yillar uchun tashkilotlarning SIdan foydalanish ulushi, 
generativ SI qamrovi va moliyaviy menejment samaradorligi indeksining prognoz qiymatlari hisoblab chiqildi.

4-jadval
Sun’iy intellekt ko‘rsatkichlari va moliyaviy menejment samaradorligi indeksi prognozi (2026–2030)4

Yil X₂ prognoz (%) X₃ prognoz (%) Y prognoz (ball)

2026 82,0 78,0 79,0

2027 86,0 84,0 83,0

2028 90,0 89,0 87,0

2029 93,0 93,0 91,0

2030 96,0 96,0 95,0

Prognoz natijalari shuni ko‘rsatadiki, agar sun’iy intellektni joriy etish sur’atlari saqlanib qolsa, 2030-yilga 
kelib tashkilotlarning SIdan foydalanish ulushi 96 foizga, generativ SI qamrovi ham shunga yaqin darajaga 
yetishi, moliyaviy menejment samaradorligi indeksi esa 95 ballga ko‘tarilishi mumkin. Bu sun’iy intellektning 
kelgusi yillarda moliyaviy boshqaruvning asosiy drayverlaridan biriga aylanishini tasdiqlaydi. Prognoz natijalarini 
tanlanma hajmi va model xususiyatlarini inobatga olgan holda talqin qilish maqsadga muvofiq.

Tadqiqot natijalarining tahlili korxonalar darajasida moliyaviy menejment samaradorligini oshirishning bir 
necha muhim strategik yo‘nalishlarini belgilash imkonini beradi.

Birinchi yo‘nalish — sun’iy intellektni moliyaviy jarayonlarga keng joriy etish. Model natijalariga ko‘ra, 
SIdan foydalanish ulushining ta’siri (β₂ = 0,312) eng yuqori bo‘lib, korxonalarning nafaqat bitta, balki bir nechta 
moliyaviy funksiyada, jumladan, byudjetlashtirish, hisobot va risk-menejment jarayonlarida SIdan foydalanishi 
samaradorlikni sezilarli darajada oshiradi.

Ikkinchi yo‘nalish — generativ sun’iy intellekt vositalarini joriy etish. β₃ = 0,284 koeffitsienti generativ 
SIning moliyaviy hisobot va tahlil jarayonlarini tezlashtirishdagi ahamiyatini ko‘rsatadi. Korxonalarning moliya 
bo‘limlarida generativ SI asosidagi hisobot va tahlil vositalarini joriy etish tavsiya etiladi.

Uchinchi yo‘nalish — xodimlarning raqamli malakasini oshirish. Investitsiya hajmidan ko‘ra foydalanish 
darajasi asosiy omil bo‘lganligi sababli, moliya xodimlarini SI vositalaridan foydalanishga o‘rgatish va tegishli 
malaka oshirish dasturlarini joriy etish muhim ahamiyatga ega.

To‘rtinchi yo‘nalish — monitoring va baholash tizimini takomillashtirish. Korxonalarda sun’iy intellektning 
moliyaviy menejmentga ta’sirini muntazam kuzatib borish uchun ichki ko‘rsatkichlar tizimini joriy etish maqsadga 
muvofiq. Bu esa modelni muntazam ravishda yangilab borish va boshqaruv qarorlarining sifatini oshirishga 
xizmat qiladi.

Tadqiqotda 2020–2024-yillar davomidagi besh yillik statistik ma’lumotlar asosida regressiya modeli qurildi. 
Kuzatuvlar sonining cheklanganligi (n = 5) model natijalarining statistik ishonchliligini baholashda ushbu 
omilni hisobga olish zarurligini ko‘rsatadi. Bundan tashqari, moliyaviy menejment samaradorligi indeksi muallif 
tomonidan xalqaro hisobotlar asosida shakllantirilgan tarkibiy ko‘rsatkich bo‘lib, korxona darajasidagi bevosita 
moliyaviy ma’lumotlarni to‘liq aks ettirish imkoniyati cheklangan. Kelgusi tadqiqotlarda korxonalar darajasidagi 
mikro-ma’lumotlardan (panel data) foydalanish model aniqligini oshirish imkonini beradi.

X U L O S A  V A  T A K L I F L A R
Ushbu tadqiqotda korxonalarning moliyaviy menejment tizimida sun’iy intellektning samaradorlikka ta’sirini 

baholashning ekonometrik yondashuvi ishlab chiqildi va amaliyotga tatbiq etildi. Ko‘p omilli regressiya tahlili 
natijasida sun’iy intellektning uchta asosiy ko‘rsatkichidan ikkitasi — tashkilotlarning SIdan foydalanish ulushi 
(β₂ = 0,312) va generativ SI qamrovi (β₃ = 0,284) — moliyaviy menejment samaradorligiga statistik jihatdan 
muhim musbat ta’sir ko‘rsatishi miqdoriy jihatdan isbotlandi. Investitsiyalar hajmining ta’siri esa (β₁ = 0,021) 
statistik jihatdan yetarli darajada tasdiqlanmadi. Modelning determinatsiya koeffitsienti R² = 0,986 bo‘lib, yuqori 
tushuntirish qobiliyatiga ega.

Tadqiqotning asosiy ilmiy hissasi shundan iboratki, unda sun’iy intellektni moliyaviy menejmentga joriy 
etishda investitsiyalar hajmiga nisbatan joriy etish darajasi va texnologik chuqurlikning muhimroq ahamiyatga 
ega ekanligi empirik ma’lumotlar asosida tasdiqlandi. Prognoz natijalari shuni ko‘rsatadiki, joriy tendensiyalar 
saqlanib qolsa, 2030-yilga kelib moliyaviy menejment samaradorligi indeksi 95 ballga yetishi mumkin.

4	  Muallif hisob-kitoblari va prognozlari, regressiya modeli asosida.

Kelgusida tadqiqotni rivojlantirish uchun korxonalar darajasidagi mikro-ma’lumotlarni jalb etish, qo‘shimcha 
omillarni, jumladan, xodimlar malakasi, me’yoriy-huquqiy muhit va tarmoq xususiyatlarini modelga kiritish 
hamda O‘zbekiston korxonalari misolida qiyosiy tahlil o‘tkazish tavsiya etiladi.

